
Հիմք ընդունելով «Իրավական ակտերի մասին» Հայաստանի Հանրապետության օրենքի 14-րդ հոդվածը` Հայաստանի Հանրապետության կառավարությունը որոշում է.

1. Սահմանել, որ.
1) կամավորական է համարվում 2016 թվականի ապրիլի 1-ից հետո Ադրբեջանի Հանրապետության կողմից 1994 թվականի զինադադարի համաձայնագրի խախտման հետևանքով տեղի ունեցած մարտական գործողություններին մասնակցելու նպատակով կամավորագրված և մարտական գործողությունների շրջան մեկնած՝ զինվորական ծառայության մեջ չգտնվող անձը, 

2) եթե կամավորականը զոհվել (մահացել) է, անհայտ կորել է կամ մահվան պատճառ հանդիսացած կամ հաշմանդամություն առաջացրած վնասվածքը կամ խեղումն ստացել է հակառակորդի նախահարձակ գործողությունների հետևանքով կամ Հայաստանի Հանրապետության պաշտպանության մարտական գործողություններին մասնակցելու, կամ մարտական հերթապահություն կամ հատուկ առաջադրանք կատարելու ժամանակ, ապա զոհված (մահացած) կամ անհայտ կորած կամավորականի ընտանիքի անդամի, հաշմանդամ ճանաչված կամավորականի սոցիալական պաշտպանությունն իրականացվում է, համապատասխանաբար, Հայաստանի Հանրապետության պաշտպանության ժամանակ զոհված (մահացած) զինծառայողի, ծառայողական պարտականությունները կատարելիս անհայտ կորած զինծառայողի ընտանիքի անդամի և Հայաստանի Հանրապետության պաշտպանության ժամանակ հաշմանդամ դարձած զինծառայողի համար Հայաստանի Հանրապետության օրենսդրությամբ սահմանված կարգով,

3) եթե կամավորականը մահացել է, անհայտ կորել է կամ մահվան պատճառ հանդիսացած կամ հաշմանդամություն առաջացրած վնասվածքը կամ խեղումն ստացել է սույն որոշման 1-ին կետի 2-րդ ենթակետում նշված հանգամանքների հետ չկապված պայմաններում (սակայն մարտական գործողությունների շրջանում), ապա մահացած կամ անհայտ կորած կամավորականի ընտանիքի անդամի, հաշմանդամ ճանաչված կամավորականի սոցիալական պաշտպանությունն իրականացվում է զինվորական ծառայության ընթացքում մահացած զինծառայողի ընտանիքի անդամի և զինվորական ծառայության ընթացքում հաշմանդամ ճանաչված զինծառայողի համար Հայաստանի Հանրապետության օրենսդրությամբ սահմանված կարգով, 

4) սույն որոշման 1-ին կետի 2-րդ և 3-րդ ենթակետերում նշված՝ զոհված (մահացած), անհայտ կորած կամավորականի ընտանիքի անդամի, հաշմանդամ ճանաչված կամավորականի կենսաթոշակային ապահովությունն իրականացվում է պայմանագրային զինվորական ծառայության շարքային կազմի «ավագ սերժանտ» զինվորական կոչում ունեցող և 20 տարվա զինվորական ծառայության ստաժ ունեցող` զինվորական ծառայության ընթացքում զոհված (մահացած) զինծառայողի ընտանիքի անդամի  կամ  զինվորական ծառայության ընթացքում հաշմանդամ ճանաչված զինծառայողի համար սահմանված կարգով:

2. Զոհված (մահացած) կամ անհայտ կորած կամավորականի ընտանիքի անդամին, հաշմանդամ ճանաչված կամավորականին Հայաստանի Հանրապետության օրենսդրությամբ սահմանված սոցիալական ապահովության իրավունքներից և երաշխիքներից օգտվելու մասին Հայաստանի Հանրապետության կառավարության 2000 թվականի նոյեմբերի 27-ի N 778 որոշմամբ սահմանված տեղեկանքը և Հայաստանի Հանրապետության կառավարության 2011 թվականի մայիսի 5-ի N 668-Ն որոշմամբ սահմանված պարգևավճար նշանակելու համար անհրաժեշտ տեղեկանքը տրամադրում է Հայաստանի Հանրապետության պաշտպանության նախարարության սոցիալական ապահովության խնդիրներ իրականացնող ստորաբաժանումը:

3. Կամավորականի՝ սույն որոշման 1-ին կետի 2-րդ և 3-րդ ենթակետերում նշված վնասվածքի կամ խեղման պատճառական կապի վերաբերյալ փորձաքննությունը կազմակերպում և համապատասխան որոշում ընդունում է Հայաստանի Հանրապետության պաշտպանության նախարարության կենտրոնական ռազմաբժշկական հանձնաժողովը` Հայաստանի Հանրապետության կառավարության 2004 թվականի հունվարի 15-ի N 46-Ն որոշմամբ սահմանված կարգով: Վնասվածքի կամ խեղման պատճառական կապի վերաբերյալ փորձաքննությունը կազմակերպվում է կամավորականի ստացած վնասվածքը կամ խեղումը հավաստող ստացիոնար բուժման կամ հետազոտման էպիկրիզի և վնասվածքը կամ խեղումն ստանալու հանգամանքների վերաբերյալ զորամիավորման (զորամասի) հրամանատարի տված տեղեկանքի առկայության դեպքում` Հայաստանի Հանրապետության պաշտպանության նախարարության սոցիալական ապահովության խնդիրներ իրականացնող ստորաբաժանման տված միջնորդագրի հիման վրա:                  
4. Սույն որոշման 3-րդ կետում նշված դեպքում կենտրոնական ռազմաբժշկական հանձնաժողովն կամավորականի ստացած վնասվածքի կամ խեղման պատճառական կապը սահմանելիս ընդունում է հետևյալ որոշումները`

1) վնասվածքը կամ խեղումն ստացել է համապատասխանաբար՝ Հայաստանի Հանրապետության պաշտպանության մարտական գործողությունների կամ մարտական հերթապահություն կամ հատուկ առաջադրանք կատարելու ժամանակ՝ սույն որոշման 1-ին կետի 2-րդ ենթակետում նշված կամավորականի համար,

2) վնասվածքը կամ խեղումն ստացել է զինվորական ծառայության ընթացքում՝ սույն որոշման 1-ին կետի 3-րդ ենթակետում նշված կամավորականի համար,

5. Կամավորականի բժշկասոցիալական փորձաքննությունն իրականացվում է Հայաստանի Հանրապետության օրենսդրությամբ զինծառայողի համար սահմանված կարգով: 

6. Սույն որոշման 1-ին կետի 2-րդ և 3-րդ ենթակետերում նշված` վնասվածք կամ խեղում ստացած և հետագայում մահացած կամավորականի մահվան պատճառական կապը որոշվում է Հայաստանի Հանրապետության կառավարության 2004 թվականի սեպտեմբերի 23‑ի N 1456-Ն որոշմամբ սահմանված կարգով՝ Հայաստանի Հանրապետության պաշտպանության նախարարության սոցիալական ապահովության խնդիրներ իրականացնող ստորաբաժանման տված միջնորդագրի հիման վրա: Ընդ որում, այս դեպքում, բժշկասոցիալական փորձաքննության մարմինը սույն որոշման 1-ին կետի 2-րդ և 3-րդ ենթակետերում նշված հանգամանքների հետ մահվան պատճառական կապ է սահմանում, եթե մահվան պատճառ են հանդիսացել սույն որոշման 1-ին կետում նշված վնասվածքը կամ խեղումը:

7. Սույն որոշումն ուժի մեջ է մտնում պաշտոնական հրապարակման օրվան հաջորդող օրը:
ՀՀ աշխատանքի և սոցիալական հարցերի նախարար Արտեմ Ասատրյան

ՏԵՂԵԿԱՆՔ
«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված` զինվորական ծառայության մեջ չգտնվող անձանց մասին» ՀՀ կառավարության որոշման նախագծի ընդունման վերաբերյալ
1. Իրավական ակտի անհրաժեշտությունը (նպատակը)

Ներկայացվող նախագիծը պայմանավորված է Հայաստանի Հանրապետության պաշտպանության ժամանակ զոհված անձանց ընտանիքների անդամներին և հաշմանդամ դարձած անձանց սոցիալական երաշխիքներ տրամադրելու անհրաժեշտությամբ:

1.1. Կարգավորման հարաբերությունների ներկա վիճակը և առկա խնդիրները

Այսօր Հայաստանի Հանրապետության օրենսդրությամբ որոշակի սոցիալական երաշխիքներ են սահմանված Հայաստանի Հանրապետության պաշտպանության մարտական գործողություններին մասնակցելու հետևանքով զոհված զինծառայողների ընտանիքների անդամների, ինչպես նաև հաշմանդամ դարձած անձանց համար:

Մասնավորապես, Հայաստանի Հանրապետության պաշտպանության ժամանակ զինծառայողի զոհվելու դեպքում նրա ընտանիքի անդամներին տրվում է.

1) ապահովագրական գումար (միանվագ)՝ 2 000 000 դրամ,
2) հուղարկավորության ծախսերի փոխհատուցում (միանվագ)՝ 700 000 դրամ,
3) գերեզմանների բարեկարգման համար (միանվագ)՝ 1 400 000 դրամ,
4) կերակրողին կորցնելու դեպքում զինվորական կենսաթոշակ (սպայական անձնակազմի զինծառայողների համար՝ միջինը 43 000 դրամ, ենթասպայական կազմի զինծառայողների համար՝ միջինը 35 000 դրամ, շարքային կազմի զինծառայողների (պարտադիր ժամկետային զինծառայողների) համար՝ 24 000 դրամ,

5)  համապատասխան պարգևավճարներ (զինվորական կենսաթոշակ ստացող անդամի համար՝ 13000-16000 դրամ, աշխատանքային կենսաթոշակ ստացող անդամի համար՝ 31000-38000 դրամ),

6) ընտանիքի բոլոր անդամներին (անկախ կենսաթոշակ ստանալուց)՝ 30 000 դրամ, որին տրվում է հավելում յուրաքանչյուր երեխայի համար` 20 000 դրամ:

Սոցիալական համապատասխան երաշխիքներ են սահմանված նաև զինվորական ծառայության ընթացքում մահացած զինծառայողների համար:

Հայաստանի Հանրապետության պաշտպանության ժամանակ և զինվորական ծառայության ընթացքում հաշմանդամ ճանաչված զինծառայողին տրվում է հաշմանդամության զինվորական կենսաթոշակ:

Միաժամանակ, հաշմանդամ ճանաչված զինծառայողին տրվում է պարգևավճար, որի չափը, ըստ հաշմանդամության խմբերի, կազմում է. Հայաստանի Հանրապետության պաշտպանության ժամանակ հաշմանդամ ճանաչված անձին՝ 55 000, 48 000 և 36 000 դրամ, զինվորական ծառայության ընթացքում հաշմանդամ ճանաչված անձին՝ 19 000, 17 000 և 15 000 դրամ:

2016 թվականի ապրիլի 1-ին Ադրբեջանի Հանրապետության կողմից զինադադարի համաձայնագրի խախտման (Ադրբեջանի Հանրապետության կողմից սանձազերծված ռազմական գործողությունների) արդյունքում, 1994 թվականից հետո առաջին անգամ ձևավորվեցին կամավորական ջոկատներ, որոնք մեկնեցին մարտական գործողությունների գոտի և մասնակցեցին Հայաստանի Հանրապետության պաշտպանության մարտական գործողություններին:

Հարկ է նկատի ունենալ, որ ֆորմալ իմաստով` մարտական գործողություններին մասնակցելու ընթացքում նրանք չեն գտնվել զինվորական ծառայության մեջ, քանի որ նշանակված չեն եղել զինվորական պաշտոնի:

Արդյունքում, Հայաստանի Հանրապետության պաշտպանության մարտական գործողություններին մասնակցելու ժամանակ ստացած վնասվածքի պատճառով հաշմանդամ ճանաչվելու դեպքում կամավորականը, իսկ  Հայաստանի Հանրապետության պաշտպանության մարտական գործողություններին մասնակցելու ժամանակ կամավորականի զոհվելու դեպքում նրանց ընտանիքների անդամները չեն օգտվում զինծառայողների համար սահմանված սոցիալական երաշխիքներից:

1.2. Առկա խնդրի առաջարկվող լուծումը

Հաշվի առնելով վերը նշվածը, ինչպես նաև ելնելով Հայաստանի Հանրապետության պաշտպանության ժամանակ հաշմանդամ դարձած կամավորականների և զոհված կամավորականների ընտանիքների անդամների  սոցիալական պաշտպանության անհրաժեշտությունից՝ առաջարկվում է ընդունել ներկայացվող նախագիծը:
2. Կարգավորման առարկան

Ներկայացվող նախագծով առաջարկվում է սահմանել, որ 2016 թվականի ապրիլի 1-ից հետո Ադրբեջանի Հանրապետության կողմից զինադադարի համաձայնագրի խախտման կապակցությամբ կամավորական ջոկատների կազմում մարտական գործողությունների գոտի մեկնած՝ հակառակորդի նախահարձակ գործողությունների արդյունքում կամ Հայաստանի Հանրապետության պաշտպանության մարտական գործողություններին մասնակցելու կամ մարտական հերթապահություն կամ հատուկ առաջադրանք կատարելու ժամանակ ստացած վնասվածքներից հաշմանդամ դարձած անձանց, իսկ զոհվելու դեպքում` նրանց ընտանիքների անդամների սոցիալական ապահովությունն իրականացվում է զինծառայողի համար սահմանված կարգով:

Հաշվի առնելով զինվորական կենսաթոշակի չափը հաշվարկելու կարգը՝ նախատեսվում է, որ զոհված կամավորականի կենսաթոշակային ապահովությունն իրականացվում է պայմանագրային ծառայության շարքային կազմի «ավագ սերժանտ» զինվորական կոչում և 20 տարվա զինվորական ծառայության ստաժ ունեցող զոհված զինծառայողի ընտանիքի անդամի համար սահմանված կարգով, իսկ հաշմանդամ դարձած կամավորականը՝  պայմանագրային ծառայության շարքային կազմի «ավագ սերժանտ» զինվորական կոչում և 20 տարվա զինվորական ծառայության ստաժ ունեցող  զինծառայողի համար սահմանված կարգով: 

Խնդրո առարկա դեպքում կարգավորվում է նաև մահվան և հաշմանդամության պատճառական կապը, ինչպես նաև համապատասխան փաստաթղթերը տրամադրելուն առնչվող հարաբերությունները:

3. Իրավական ակտի կիրառման դեպքում ակնկալվող արդյունքը

Իրավական ակտի կիրառման արդյունքում, կամավորական ջոկատների կազմում Հայաստանի Հանրապետության պաշտպանության ժամանակ զոհված և հաշմանդամ դարձած անձանց սոցիալական երաշխիքները կհավասարեցվեն Հայաստանի Հանրապետության պաշտպանության ժամանակ զոհված և հաշմանդամ դարձած զինծառայողների սոցիալական երաշխիքներին:

«ՏԵՂԵԿԱՆՔ

«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված` զինվորական ծառայության մեջ չգտնվող անձանց մասին» ՀՀ կառավարության որոշման նախագծի ընդունման առնչությամբ ՀՀ պետական բյուջեի եկամուտների և ծախսերի էական ավելացման կամ նվազեցման բացակայության մասին

«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված` զինվորական ծառայության մեջ չգտնվող անձանց մասին» ՀՀ կառավարության որոշման նախագծի ընդունման դեպքում, ըստ նախնական գնահատականների, Հայաստանի Հանրապետության 2016թ. պետական բյուջեի ծախսերը կավելանան շուրջ 80.0 մլն դրամով:
ՏԵՂԵԿԱՆՔ

«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված` զինվորական ծառայության մեջ չգտնվող անձանց մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության մասին 
«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված` զինվորական ծառայության մեջ չգտնվող անձանց մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություն կատարելու անհրաժեշտություն չկա:
ԱՄՓՈՓԱԹԵՐԹ
«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված` զինվորական ծառայության մեջ չգտնվող անձանց մասին» ՀՀ կառավարության որոշման նախագծի վերաբերյալ առաջարկությունների

	Հեղինակ
	Առաջարկությունը
	Եզրակացություն

	ՀՀ  ոստիկանություն

25.04.2016թ.
	Ներկայացված նախագծի վերաբերյալ առաջարկություններ և առարկություններ չկան։
	Ընդունվել է ի գիտություն:

	ՀՀ արտաքին գործերի նախարարություն
27.04.2016թ.
	Ներկայացված նախագծի վերաբերյալ ՀՀ արտաքին գործերի նախարարությունը դիտողություններ և առաջարկություններ չունի։

Միևնույն ժամանակ, հայտնում ենք, որ նպատակահարմար ենք գտնում նախագծի հրապարակումը։
	Ընդունվել է ի գիտություն:

	ՀՀ ազգային անվտանգության ծառայություն

27.04.2016թ.
	Ներկայացված նախագծի վերաբերյալ ՀՀ ազգային անվտանգության ծառայությունը դիտողություններ և առաջարկություններ չունի։

Միաժամանակ հայտնում եմ, որ նախագծում նշված՝ զինվորական ծառայության մեջ չգտնվող անձանց վերաբերյալ տեղեկություններն ընդգրկված չեն ՀՀ պաշտպանության ու աշխատանքի և սոցիալական հարցերի նախարարությունների գաղտնագրման ենթակա տեղեկությունների ընդլայնված գերատեսչական ցանկերում։ Ուստի դրանց հրապարակման վերաբերյալ առարկություններ չունենք։
	Ընդունվել է ի գիտություն:

	ՀՀ ֆինանսների նախարարություն

02.05.2016թ.
	Նախագծի վերաբերյալ, իր իրավասությունների շրջանակներում, դիրքորոշում կարող է ներկայացնել հաշվարկներով հիմնավորված որոշակի ֆինանսական գնահատականի առկայության պայմաններում։

Միաժամանակ առաջարկում ենք, որ Նախագծի ընդունման պարագայում իրավական ակտը դասվի հրապարակման ոչ ենթակա իրավական ակտերի շարքին։
	Նախագծի շրջանակներում հիմնավորված հաշվարկներ չեն կարող ներկայացվել:

Միաժամանակ, ներկայացվող  նախագիծը հրապարակման ոչ ենթակա իրավական ակտերի շարքին դասելու վերաբերյալ առաջարկությունը չի ընդունվել՝ հաշվի առնելով ՀՀ Նախագահի աշխատակազմի, ՀՀ ԱԳՆ, ՀՀ ՊՆ և ՀՀ ԱԱԾ դիրքորոշումը:

	ՀՀ Նախագահի աշխատակազմ 
(ՀՀ Նախագահի գլխավոր ռազմական տեսչություն)

05.05.20162.
	Առաջարկում ենք 1-ին կետի 1-ին ենթակետում (ներկայացվող տարբերակում՝ 1-ին կետի 2-րդ ենթակետում) «հակառակորդի նախահարձակ գործողությունների արդյունքում» բառերը փոխարինել «մարտական գործողություններին մասնակցելու հետևանքով» բառերով, նկատի ունենալով, որ նախագծում անտեսվում են զինվորական ծառայության մեջ չգտնված անձի զոհվելու, վնասվածք կամ խեղում ստանալու հնարավոր այլ դեպքերը։

Միաժամանակ գտնում ենք, որ ներկայացված նախագիծն ընդունվելուց հետո, այն հրապարակման ոչ ենթակա իրավական ակտերի շարքին դասելու անհրաժեշտություն չկա, նկատի ունենալով, որ դրանում տեղ գտած դրույթները որևէ կերպ չեն առնչվում պետական և ծառայողական գաղտնիքին։
	Ընդունվել է: Նախագծով կարգավորվել են նաև զոհվելու, վնասվածք կամ խեղում ստանալու հնարավոր այլ դեպքերը (նախագծի 1-ին կետի 2-րդ և 3-րդ ենթակետեր)։

	ՀՀ պաշտպանության նախարարություն

04.05.2016թ.
	Առաջարկում ենք նախագիծը շարադրել նոր խմբագրությամբ: 
Գտնում ենք նաև, որ որոշման նախագիծը չի պարունակու պետական կամ ծառայողական գաղտնիք և կարող է հրապարակվել:
	Ընդունվել է: Նախագիծը լրամշակվել է՝ հաշվի առնելով ՀՀ ՊՆ առաջարկությունները:

	ՀՀ արդարադատության  նախարարություն
17.05.2016թ.
	«Հայաստանի Հանրապետության պաշտպանության ժամանակ զոհված կամ մահացած կամ անհայտ կորած կամ հաշմանդամ ճանաչված՝ զինվորական ծառայության մեջ չգտնվող անձանց մասին» Հայաստանի Հանրապետության կառավարության որոշման նախագիծը համապատասխանում է Հայաստանի Հանրապետության օրենսդրությանը:
	Ընդունվել է ի գիտություն:








